
Ди республикэм мы махуэхэм щызэхэ-
тащ «Си щIыналъэ» («Моя провинция») 
урысей прессэм и ХVI фестивалыр. Ма-
хуиплIкIэ екIуэкIа зэ хыхьэм хэтыну ди 
 республикэм щыIащ Урысей Федерацэм и 
щIыпIэ зэмылIэу жьыгъуэ куэдым къикIа 
журналист 60-м щIигъу. КупщIафIэу, Iуэху-
гъуэ хьэлэмэт къызэщIиубыдэрэ унэтIы-
ныгъэ куэдкIэ зэщхьэщыхауэ, абы хэтахэм 
гукъинэж ящы хъун хуэдэу къызэрагъэпэ-
щат фестивалыр.

ФЕСТИВАЛЬ цIэрыIуэм зэхуишэса жур-
налистхэр ди республикэм зэрыщыIа ма-
хуэхэм къриубыдэу Iуэхугъуэ хьэлэмэт куэ-
дым хэтащ. Абыхэм Iэмал яIащ ди щIына-
лъэм и тхыдэм, щэнхабзэм, лъэпкъ хабзэ-
хэм, и псэукIэм, щекIуэкI Iуэхугъуэхэм, 
эко  номикэрэ социальнэ я лъэныкъуэкIэ 
игъуэ та зыужьыныгъэм, щIыпIэм и щIыуэпс 
дахэмрэ ди цIыхухэм ябгъэдэлъ гуапагъэм-
рэ щыгъуазэ зыхуащIыну. ГуфIэгъуэ щы ты-
кIэм иту Iэтауэ, къулыкъущIэ лъапIэхэу УФ-м 
и Президентым Кавказ Ищхъэрэ федераль-
нэ щIыналъэм щиIэ полномочнэ лIыкIуэ 
 Чайкэ Юрий, КъБР-м и Iэтащхьэ КIуэкIуэ Каз-
бек, нэгъуэщIхэри кърихьэлIэу Балъкъэр 
къэрал драмэ театрым къыщызэIуаха нэужь, 
хьэщIэхэр ирагъэблэгъащ «Синдика»-м икIи 
абы пшыхь дахэ къыщыхузэрагъэпэщащ. 

КъыкIэлъыкIуэ махуэм журналистхэр щы-
Iащ Печатым и унэм. «Адыгэ псалъэ» газе-
тым и хьэщIэщым къыщызэрагъэпэща зэIу-
щIэм къриубыдэу фестивалым хэтхэр зэдэ-
гуэшащ я Iуэху зехьэкIэхэмкIэ. Къэбэрдей-
Балъкъэрым и хъыбарегъащIэ IэнатIэм и 
лэжьэкIэмрэ ар зэрызэхэлъ къудамэхэмрэ 
хьэщIэхэр щыгъуазэ хуищIащ «КъБР-Медиа» 
холдингым и унафэщIым и къуэдзэ Дзыгъул 
МуIэед. IэщIагъэлI щыпкъэр зэпкърыхауэ 
тепсэлъыхьащ лъэпкъ телевиденэмрэ ра-
диомрэ, республикэм къыщыдэкI газетхэм-
рэ журналхэмрэ, апхуэдэуи электрон къы-
дэкIыгъуэхэм щекIуэкI лэжьыгъэхэм. Дзы-
гъулым и псалъэм пищэу, хьэщIэхэм я па-
щхьэ къыщыпсэлъащ «Адыгэ псалъэ» 
газетым и редактор нэхъыщхьэ Жыласэ 
Заур бэч. Зэ хуэ сым кърихьэлIахэм яфIэхьэлэ-
мэтащ адыгэбзэкIэ республикэм къыщыдэкI 
газет закъуэм къикIуа гъуэгуанэу илъэси             
100-м нэблэгъам къриубыдэу абы зыIэри-

КупщIафIэу,
хьэлэмэту, гукъинэжу

Бадзэуэгъуэм и 15-м Нал-
шык къалэм къыщрагъэб-
лэгъащ «Юнармия ZA мир 
без фашизма. Север-Юг 
2022» урысейпсо хэкупсэ 
 автомаршым хэтхэр. 

АР теухуащ Донбассым ще-
кIуэкI Iуэхухэм хэтыну гупыж 
зыщIахэмрэ Урысей Феде-
рацэм IэщэкIэ ЗэщIэузэда и 
Къарухэм я зауэлIхэмрэ 
 гъэгушхуэным. ЗэгурыIуэны-
гъэм и утым щаубгъуат Бэ-
ракъ Плъыжьым тращIыкIа 
чэтэн инымрэ Георгий и 
 лен тIымрэ (метр 300 и кIы-
хьагът). Иужьрейр хьэрф             
«Z»-р къагъэлъагъуэу яшэ-
щIащ Къэбэрдей-Балъкъэ-
рым и курсанту, волонтёру, 
къалэ округхэмрэ районхэм-
рэ щыIэ «Юнармия» зэгу-
хьэныгъэм, ШколакIуэхэм я 
уры сейпсо зэщIэхъееныгъэм 
хэт щIалэгъуалэу 600-м нэб-
лагъэм.

Iуэхур зращIэкIа автомар-
шыр илъэс етхуанэ хъуауэ 
 йокIуэкI, «Юнармия» урысей-
псо сабий-ныбжьыщIэ, дзэ-
хэкупсэ  зэгухьэныгъэм и 
штаб нэхъыщхьэм, абы и 
къуда мэу Красноярск щIы-
налъэм щыIэм, зауэм хэта-
хэм я «Боевое братство» уры-
сейпсо жылагъуэ зэгухьэ-
ныгъэм я жэрдэмкIэ. 

Автопробегыр Красноярск 
къыщежьащ мэкъуауэгъуэм 
и 28-м. Абы цIыху 14 хэтщ 
икIи ТекIуэныгъэм и дамы-
гъэ  нэхъыщхьэхэр - Георгий 
и  лентIымрэ ТекIуэныгъэм и 
бэ ракъымрэ -  къэрал псом 
кIуэцIрахынущ (Кеме ровэ, 
Новосибирск, Омск, Курган, 
Уфа, Къэзан, Саратов, Вол-
гоград, Ставрополь, Нал-
шык, Владикавказ, Мэхъэч-
къалэ, Грознэ). Къызэгъэ-
пэщакIуэхэм зэрыжаIэмкIэ, 
ар Хэкур фашист зэрып-
хъуа кIуэхэм щызы хъума, ду-
ней ма мыррэ  хуитыныгъэ- 
рэ къы т хуэзыхьа ди лIы-

гъэхьа ехъулIэныгъэхэр, бгъэдэлъ зэфIэкI-
хэр. Жыласэм зэ рыжиIамкIэ, редакцэм що-
лажьэ Iэзагъыш хуэ зыбгъэдэлъ журналист-
хэр, сурэттеххэр, компьютеркIэ абы и теплъэр 
IэкIуэлъакIуэу зэпэщ зыщI операторхэр. А 
псори зэдэууэ зэлэжьыр зыщ: республикэм 
щекIуэкI гъащIэм и лъэныкъуэ псоми щIына-
лъэм щып сэухэр пэжу, и чэзум щыгъуазэ 
хуэщIынырщ. 

ХьэщIэхэми мымащIэу къахэкIащ къызди-
кIа щIыпIэхэм къыщыдэкI газетхэр къыздэ-
зы  хьахэр, абыхэм щекIуэкI Iуэху бгъэдыхьэ-
кIэ мардэхэри зэхуэсым и утыкум щызыIуэта-
хэр. 

Фестивалым и ещанэ махуэри хьэлэмэту, 
купщIафIэу екIуэкIащ. Абы къриубыдэу жур-
налистхэр хэтащ «Репортаж «пщтырхэр» тхы-
гъэ зэпеуэм. ХьэщIэхэми щIыпIэ журналист-
хэми фестивалым щалъагъу, зыхэт Iуэху-
гъуэхэр занщIэу репортажу ятхыжащ икIи зэ-
пеуэм къыхузэрагъэпэща жюрир а махуэ 
дыдэм и шэджагъуэ нэужьым хэплъэжащ 
абы кърикIуахэм, лэжьыгъэ нэхъыфIхэри 
къыхахащ. 

Лэжьыгъэм къыщыдэхуэ зэманхэри куп-
щIафIэу ягъэкIуащ хьэщIэхэм. Абыхэм зыщ-
рагъэплъыхьащ ди къалащхьэм, республи-
кэм и щIыпIэ дахэхэм, я нэгу зыщрагъэужьащ 
Гуэл ЩхъуантIэхэм, Шэджэм псыкъелъэхэм, 
Iуащхьэмахуэ лъапэ. Фестивалым хэтахэм 
гукъинэж ящыхъуащ «Акрополь» щэнхабзэ-
нэгузегъэужь центрым зэрырагъэблэгъари. 
Абыхэм гуапэу къаIущIащ икIи лъэпкъ хаб-
зэмрэ адыгэ шхыны гъуэхэу цIэрыIуэхэмрэ 
ятеухуа хъыбар куэдкIэ къадэгуэшащ ар зей 
Къардэн Хьэсэн. Бысымым хьэщIэхэм 
яIуигъэ хуащ лъэпкъ шхыныгъуэ жэмыкуэ 
 хуабэрэ шху щIыIэрэ, лыгъур гъэжьарэ адыгэ 
пIас тэрэ, тхъурыжь рэ зэкIэрысрэ, дэлэн 
хуэдэхэр. А пщы хьэщ хьэм хьэщIэхэм зы-
щаплъыхьащ Налшык и Долинск зыгъэп-
сэхупIэм. 

 Дыгъуасэ, бадзэуэгъуэм и 18-м, гуфIэгъуэ 
щытыкIэм иту «Синдика» хьэщIэщым щы зэ-
хуащIыжащ «Си щIыналъэ» урысейпсо фес-
тивалыр. Абы къриубыдэу хэплъэжащ екIуэ-
кIа лэжьыгъэхэм, хэIущIыIу ящIащ фестива-
лым щекIуэкIа зэпеуэхэм щытекIуахэр, ахэр 
ягъэлъэпIащ. Апхуэдэу фестивалым и щIыхь 
тхылъхэр, фэеплъ саугъэтхэр иратащ тхыгъэ 
нэхъыфIхэр зи къалэмыпэм къыпыкIа жур-
налистхэм. Зи цIэ фIыкIэ къра Iуахэм ящыщщ 
Къэрэшей-Шэрджэсым къыщыдэкI лъэпкъ 
газетитхур, «ХьэщIэщ» проектым зэрыте-
лажьэм папщIэ. Дамыгъэ лъапIэр къраты-
жащ Абидокъуэ Люсанэ («Черкес хэку»),               
Къул Фэрдаус («Абазашта»), Атуовэ Алтынай  
(«Ногай давысы») сымэ.

Зыхэта Iуэхугъуэхэмрэ ялъэгъуахэмрэ гу-
къинэ ящыхъуауэ, зыхуэза цIыху хьэмэт-
хэмрэ ди республикэм теухуауэ ягъуэта 
щIэныгъэ щIэхэмрэ я гупсысэхэм хэту, зэбг-
рыкIыжащ хьэщIэхэр. Абыхэм ящыщ куэдым 
жаIащ, Iэмал гуэр ягъуэтыххэмэ, ди щIына-
лъэ дахэм иджыри къытрагъэзэну. 

КЪАРДЭН Маритэ.
Сурэтхэр

Къарей Элинэ
трихащ.

Дазэрыкъуэтыр ящIэн хуэдэу

хъужьх эм я фэеплъу аращ.
ЗэIущIэм кърихьэлIа псо ми 

фIэхъускIэ захуигъэзащ 
 КъБР-м щIалэгъуалэм я Iуэ ху-
хэмкIэ и министр Лу                                     
Азэмэт. Абы къыхигъэщащ 
 ав томаршым къызэригъэ-
лъа гъуэр къэрал псор 
 зэ ры зэкъуэ тыр икIи лъэпкъ 
зэ мы лIэужьыгъуэхэм щыщ-
хэр, нэхъыщIэхэмрэ нэхъыжь-
хэмрэ абы зэрызэхуишэсар 
зэригуапэр.

- Ди къэралым и щIыналъэ 
пщIы бжыгъэхэмрэ цIыху 
 мини 100 хуэдизрэ зэхуэзышэ-
са мы Iуэхум Дзэ щIыхьым и 
къалэ Налшыки зэрыхэтыр 
дызэрыгушхуэнщ, - жиIащ 
министрым. - Донбассым ма-
мыру щыпсэу цIыхухэр къе-
гъэлыным мы зэманым и          
ужь ит ди щIалэхэм защIэ-

гъэкъуэнырщ нобэ екIуэкI 
Iуэхур зыхуэгъэзар. Зэры-
фщIэщи, Георгий и лентIыр 
ТекIуэныгъэм и дамыгъэщ - 
1941 - 1945 гъэхэм ди адэш хуэ-
хэм я гъащIэр щIатауэ щы-
тащ фашизмэм зрамыгъэуб-
гъуным икIи апхуэдэ Iуэху 
 мыхъумыщIэхэр зигу илъахэм 
ятекIуат. Иджы, аргуэру язы-
ныкъуэхэр мэулъэпхъащэ 
 фашизмэр къагъэщIэ рэ щIэ-
жыну, ауэ сэ си фIэщ мэхъу 
дызэкъуэувэмэ, ди дзэм зы-
щIэдгъакъуэмэ, ар зэрыдгъэ-
кIуэдыжыфынур.

Автомаршым и къызэгъэпэ-
щакIуэ, «Юнармия» зэщIэ-
хъееныгъэм Красноярск 
 щIыналъэм щиIэ къудамэм и 
штабым и унафэщI Побилат 
Денис жиIащ Урысейм ар-
гуэру гъэунэхуныгъэщIэ къы-

зэ рыхукъуэкIар, зэрихабзэу, 
ар фашизмэм зэрыпэщIэтыр. 
«Iуэху шынагъуэхэм, гугъу-             
е хьхэм хэхуахэм ди къэралыр 
ядэмыIэпыкъуу зэи къэ-
хъуакъым, - къыхигъэщащ 
абы. - Апхуэдэ мурад иIэу ди 
Пре зидент Путин Владимир 
унафэ ищIащ Донбассым 
щып сэухэр хъумэным хуэгъэ-
за Iуэхухэр егъэкIуэкIыпхъэу. 
Дэ а Iуэхур дыдоIыгъ икIи ди 
зауэлIхэр зэрыдгъэгушхуэн 
  сыт хуэдэ лэжьыгъи ед-
гъэкIуэкIын хуейуэ къыдо-
лъытэ. Ди зекIуэм Урысейм и 
щIыналъэ куэд къызэщIед-
гъэубыдащ икIи иужьрей 
дыдэу Мэхъэчкъалэ дыдыхьэ-
нущ. Мы ди Iуэхум къэралым 
и ищхъэрэ лъэныкъуэм къы-
щыщIэдзауэ ипщэм нэсу зэ-
къуигъэуващ муслъымэнри 
чристэнри, лъэпкъ зэхуэ мы-
дэхэм щыщ хэри. Псори ды-
зыщIэхъуэп сыр фашизм щы-
мыIэу гъащIэ мамыр диIэ-
нырщ», - жиIащ хьэщIэм.

Автомаршым зы бзылъху-
гъэ закъуэ яхэтт - Красноярск 
щIыналъэм щIыхь зиIэ и 
 егъэджакIуэ Коршуновэ Ли-
дие. Абы жиIащ Хэку за-
уэшхуэм и илъэсхэм Къэ-
бэрдей-Балъкъэрым щып сэу-
хэм лIыгъэ зэрызэрахьам 
фIы уэ ахэр зэрыщыгъуазэр, 
республикэм и партизан гу-
пым я лIыхъужьыгъэр зэра-
щы мыгъупщар. «Зыми и 
щхьэр хуэзымыгъэщхъа 
Къэбэрдей-Балъкъэр дахэм 
цIыху Iущ куэд и куэщI къи-
хъукIащ, абыхэм, фимыза-
къуэу, ирогушхуэ Урысей 
псор. Ноби фи пэжагъым 
фепцIыжкъыми, фIыщIэ  
 фхудощI», - жиIащ бзылъху-
гъэм. 

КъБР-м Зауэм, лэжьыгъэм, 
IэщэкIэ ЗэщIэузэда Къару-

хэм, хабзэхъумэ IэнатIэхэм я 
ветеранхэм я советым и уна-
фэщI Шыхъуэбахъуэ Му хьэ-
мэд къыщыпсалъэм къыхи-
гъэщащ хэкупсэ Iуэхухэм 
 щIалэгъуалэр жыджэру зэре-
кIуалIэр щалъагъукIэ, нэ-
хъыжь хэр зэрыпагэр, ипэ 
 итахэм яхуэфэщэн къызэры-
хъум зэрыригушхуэр. 

- Ди адэхэм, ди адэшхуэхэм 
нэмыцэ зэрыпхъуакIуэхэр Хэ-
кум ирахужауэ щытащ. 
Абыхэм дэ щапхъэфI дагъэ-
лъэгъуащ - Хэкум хуэпэ жы-
ныр, абы хуэлэжьэныр. Шэч 
хэмылъу, а лъагъуэм дытету 
дыкъогъуэгурыкIуэ нобэр 
къыздэсми. Псалъэм папщIэ, 
Афганым, Сирием, нэгъуэ щI-
хэми апхуэдэ лIыгъэ ди щIэб-
лэм щагъэлъэгъуащ. Абы  
 дытетмэ, зыри къыттекIуэну-
къым», - жиIащ нэхъыжьым. 
Ар автомаршым хэтхэми мы 
зэманым Украинэм щыIэ ди 
зауэлIхэми узыншагъэ быдэ 
яIэну ехъуэхъуащ.

Зауэм хэтахэм я «Боевое 
братство» жылагъуэ зэгух ьэ-
ныгъэм и Къэбэрдей-Балъ-
къэр щIыналъэ къудамэм и 
гъэ зэщIакIуэ комитетым и 
унафэщI Абэнокъуэ Влади-
мир жиIащ Украинэм щыIэ            
ди зауэлIхэм лIыхъужьыгъэ 
 къы  зэ  рагъэлъагъуэр, ахэр 
текIуэныгъэм и щIэблэу 
къызэралъытэр.

«Юнармия» зэщIэхъеены-
гъэм и щIыналъэ къудамэм 
жыджэру хэт Байсиевэ Ар-
нелэ псалъэ щратым жиIащ 
тхыдэмрэ ди лIыхъужьхэм я 
фэеплъымрэ хъумэныр щIа-
лэгъуалэм къалэн нэхъыщ-
хьэу зэрызэхуагъэувыжыр.

Къыхэгъэщыпхъэщ, Ста-
линград щекIуэкIауэ щыта 
зэхэуэ гуащIэхэр илъэс 80 
щрикъум зэрырихьэлIар мы 
зэхуэсыр къызэрагъэп э щы-
ныр. 

Автопробегым хэтхэм ты-
гъэхэр хуащIащ КъБР-м 
 ЩIалэгъуалэ IуэхухэмкIэ и 
министерствэм, ЦIыхухэр 
егъэ джэнымрэ щIэныгъэмкIэ 
и министерствэм, республи-
кэм и ветеран зэгухьэныгъэ-
хэм. Абыхэм яхэтт маршал 
Жу ков Георгий и бюст цIыкIуу 
ящIар, Фадеев Александр и 
«Молодая гвардия» тхылъыр, 
нэгъуэщIхэри.

КъызэгъэпэщакIуэхэм зэ-
ры   жаIэмкIэ, автомаршыр зэ-
фIэкIмэ, абы хэтхэм къызэпа-
ча гъуэгуанэр къызыхэщыж 
фильм къыдагъэкIыжы-           
нущ.

БАГЪЭТЫР Луизэ.
Сурэтхэр

Къарей Элинэ
трихащ.

КъБР-м и Iэтащхьэ КIуэкIуэ Казбек мы махуэхэм хуэ-
защ лэжьыгъэ IуэхукIэ Къэбэрдей-Балъкъэр Республи-
кэм къэкIуа, УФ-м и Президентым Кавказ Ищхъэрэ феде-
ральнэ щIыналъэм щиIэ полномочнэ лIыкIуэ Чайкэ 
Юрий. 

ЗЭIУЩIЭМ щытепсэлъыхьащ ди республикэм и дежкIэ 
мы зэманым мыхьэнэшхуэ зиIэ Iуэхугъуэхэм. Абыхэм 
ящыщщ Къэбэрдей-Балъкъэрым къэралыгъуэ зэригъуэтрэ 
илъэси 100 зэрырикъур зэрагъэлъэпIэнум, ди щIыналъэм 
лъэпкъ про ектхэмрэ къэрал программэхэмрэ зэрыщагъэ-
защIэм,  КИФЩI-м щыщыIэ жылагъуэ-политикэ, социаль-
но-экономикэ щытыкIэхэм ятеухуахэр. Чайкэ Юрий и пса-
лъэм къыхигъэщащ щIалэгъуалэм гулъытэ яхуэщIыныр, 
ахэр лэжьыгъэ Iэ натIэкIэ къызэгъэпэщыныр, зэфIэкI лъагэ 
зыбгъэдэлъ Iэ щIагъэлIхэр щIыналъэм къегъэблэгъэныр 
къэрал мыхьэнэ зиIэ Iуэхугъуэу зэрыщытыр. 

КIуэкIуэ Казбек Чайкэ Юрий щыгъуазэ зыхуищIахэм 
ящыщщ коронавирус узыфэ зэрыцIалэ лIэужьыгъуэщIэр 
къызэуалIэхэр, апхуэдэ узыфэ шынагъуэхэр зыпкърытхэр 
щагъэхъуж сымаджэщхэм щIэлъхэм 2021 гъэм ягъуэта ме-
дицинэ дэIэ пыкъуныгъэм пэкIуэ сом мелуан 800-р рес-
публикэм къызэрыхуаутIыпщыр. КIуэкIуэм зэрыжиIамкIэ, а 
Iуэхугъуэм теухуа дэфтэрым УФ-м и Правительствэм и 
УнафэщI Мишустин Михаил махуэку блэкIам Iэ щIидзащ. 

УФ-м и Президентым и   полномочнэ лIыкIуэр КъБР-м и Iэ-
тащхьэм дэгуэшащ Кавказ Ищхъэрэ федеральнэ щIына-
лъэм хыхьэ щIы пIэхэм я экономикэ зыужьыныгъэм теухуа 
дэфтэрхэм зэ рыхэплъам кърикIуа гупсысэхэмкIэ. Чайкэ 
къызэрыхигъэ щамкIэ, УФ-м и Правительствэм дызыхи-
убыдэ федеральнэ щIыналъэм щагъэзэщIэну проект 35-рэ 
иубзыхуащ. Абыхэм хуаутIыпщынущ сом триллион 1,7-м 
щIигъу. ЩIыналъэм зиужьынымкIэ ар тегъэщIапIэшхуэ 
 хъунущ.

Зыужьыныгъэм  и  тегъэщапIэ



ГъащIэращ псом
нэхъ лъапIэр

Дунейм
щыхъыбархэр

ЕджапIэщIэхэр яухуэ, 
гъуэгухэр зэрагъэпэщыж

КIуэкIуэ Казбекрэ Бобылёв 
Валентинрэ тепсэлъыхьащ 

православнэ члисэхэм

КIэрэф Му хьэмэд Жанхъуэт и 
къуэр 1922 гъэм бадзэуэгъуэм  и 
16-м Шэджэм щIыналъэм  хыхьэ 
Щхьэлыкъуэ къуажэм къы щалъ-
хуащ. Абы и Iэдакъэм къы щIэ-
кIащ «ЛIыжь хъыбархэр», «Адэ 
щIэин мылъку хъу рэ?»  повест-
хэр.  Дунейм къытемыхьэу къэ-
науэ,  ни гъэсыну зыху нэ мы са по-
вестхэр, рассказхэр иIэщ.

Мухьэмэд пасэу тхэн щIидзащ. 
Ауэ и IэдакъэщIэкIхэр утыку 
къыщ  рихьар и ныбжьыр хэ кIуэ-
тауэщ. ЗэраIуэтэжымкIэ, зауэ зэ-
маным ихъумэн мурадыр иIэу 
абы и тхыгъэхэр щызэ хуэ хьэ са 
тетрадхэр щIым щIитIауэ щытащ, 
зауэр иухмэ, къищтэжыну. Ауэ и 
лэжьыгъэхэр къыхуэ гъуэты жа-
къым. ИужьыIуэкIи, тха кIуэм и 
тхыгъэшхуэхэр игъэ сыжауэ, зэ-
ман дакIа нэужь, езы КIэрэфри 
абы хущIегъуэжауэ зэ рыщытам 

ЩIым и гъунэгъу цIыхурщ
укъэзыгъэпэжынур.

(Пэж гъэунэхуа) 

КЪЭРАЛ унафэкIэ япэу къызэрагъэпэща-
хэм ящыщ совхозышхуэ гуэрым плъакIуэ 
щыIауэ Щыхьымрэ Ладинрэ Бешто щIыб 
 къикIыжырт. Ялъэгъуахэм тепсэлъыхьыжырт. 
Нэхъыбэрэ тепсэлъыхьыжыхукIи, къагуры-
мыIуа икIи зыщIэмыупщIа Iуэхугъуэ куэд къы-
зэрынам гу лъатэжурэ нэхъри хущIегъуэжырт 
зэрепIэщIэкIам. 

- Хъуакъым ар, иджыри зымахуэ дыщыIэн 
хуеящ, - жиIащ Ладин.

- МахуипщIкIэ ущыIэми аращ ар. Дагъэлъа-
гъуфынур дагъэлъэгъуащ, къыджаIэфынур 
къыджаIащ. Адрейр дэ ди Iуэхужщ. 

- Хьэуэ, Ладин, абыхэм дэрэ дызэхуэдэ-
къым. Iуэху мыублэ блэ хэсщ, - жи. Абыхэм 
ящIэ а блэр дэндей хэсми. ИрикIуащ а гъуэ-
гум. Дэ иджыри щIэддзэн ди гугъэ къудейуэ 
аращ. А тIур щхьэ зэбгъэщхьрэ? Абыхэм да-
гъэлъэгъуар къайхъулIа, хьэзыр хъуаращ, 
ахъу мэ ар къазэрехъулIа щIыкIэмрэ лъэпо- 
щ хьэпоуэ хэлъамрэ дэ тщIэркъым. Пэжт икIи, 
арщхьэкIэ Ладин а псом егупсысыну хуейтэ-
къым, ар зыхуейр щIидзэу Iуэхур псынщIэ-
псынщIэу зэфIиудыну арт. Щыхьымрэ Ла-
динрэ зэрыцIыкIурэ зэныбжьэгъут, зы къуажэ 
- Псынэкъуэ - жылэжьым щалъхуат, «Псынэ-
къуэкIэ» зэджэ совхозым и лэжьакIуэ нэхъы-
фIыIуэхэм ящыщт. Ладин и щхьэм жьы тIэкIу 
щызепщэу пIэрэ хужыпIэну пIащIэрыгупсысэт 
- цIыху псынщIэт икIи щIэхырыужэгъут - езы 
дыдэм и фIэфIу зыщIидза Iуэхури и кIэм ни-
мыгъэсу хыфIидзэжын щхьэкIэ зыри къуи-
тынутэкъым, нэгъуэщIым химыгъэзыхьмэ. 
Щы хьым и хьэл-щэнхэр абы и зэгъэдзэкIарат, 
Щыхьым хэлъадэхэжыж лъэпкъ хэмылъу 
цIыху зэпIэзэрытт, гупсысэ гъэтIыса, гупсысэ 
тIыгъуа иIэт, пIащIэртэкъым, ауэ зыщIидза 
Iуэхур ерыщу икIи гупсэхуу и  кIэм нимыгъэсу 
къанэртэкъым. ТIури цIыху хьэлэлт, къуанша-
гъи ялъагъу хъуртэкъым. Хьэл-щэнкIэ зым 
 хущыщIэр адрейм зэрыщигъуэтыра хъунт, я 
зэныбжьэгъугъэри зыкIи къыщIэмыщхъуэу 
псэухэрт. Ауэ иджы зи ужь ит Iуэхур IуэхущIэт, 
къэрал Iуэхушхуэти, я егупсысыкIэр зэте мы-
хуэмэ, зэгурымыIуэжынкIэ хъунут.

- Уэрэ дэрэ университет къэдухащ, Ладин, - 
къыщIигъуащ адэкIэ Щыхьым, - агрономиери, 
зоотехниери, механизацэри дощIэ, дри-
мылэжьэфыну зы мэкъумэшыщIэ машыни 
щыIэкъым. ИкIи иджыри къэс дрилэжьащ. 
АбыкIэ дыхуэгъэзащ Iуэхум. Дэ дымыщIэр 
зэранрэ лъэпощхьэпорэ къытхуэхъуну хэлъ-
ращ. Псалъэм щхьэкIэ, гупсысэ пхэнжкIэ 
унафэ мыхъумыщIэ гуэр къытхуащIыжмэ е 
 хабзэкъым жаIэрэ делагъэ къытпаубыдыжмэ 
- итIанэ зэIыхьащ. Аращ сэ сызыщышынэр, 
ахъумэ нэгъуэщIкъым. Абы щхьэкIэ зэ закъуэ 
дайупщIати, «да, конечно, не легко было», 
жаIа фIэкI, и щхьэ трачакъым. Дауэ ап хуэ-
дэхэм зэрыфIэкIар? Хьэмэ езыхэр хабзэ 
 щхьэ хуэ гуэркIэ лэжьа?. Мис аращ дэ къэт-
хутэн хуеяр, нэхъыбэу.

- Уэрэ сэрэ дызумыгъэщхь. Сэ сылэжьа-
къым икIи сылажьэркъым, уэ пхуэдэу. Ла-
жьэхэм я командиру сыщыту аращ. Уэ уахуэу-
вын бдакъым. Тыншщ, Щыхьым, зауэ щы-
мыIэу - банэ щымыIэу командиру ущытыну. Ар 
пщIэркъым, ахъумэ уэри укомандирынт, - 
дыхьэшхащ Ладин.

- Уа, уэ угушыIэурэ сэри сыбгъэхьэулейуэ 
ара, хьэмэ мы зи ужь дит Iуэхур уи фIэщ?

- СимыфIэщмэ, сыкъакIуэрэт абы нэс, бен-
зин згъэсу, ауэ иджыри сочэнджэщ. Ари 
 хъунщ, къызжеIэт, ди адэм я адэжхэм ягъэ-
кIуэдыжа щхьэзакъуэрылажьэ псэукIэм дэ 
 дауэ дезэгъыжыну? ЗикI схузэхьэлIэркъым  ар 
сэ. Сытым ещхь дыхъуну? Илъэс хыщIкIэ 
 дикIуэтыжыну ара?! Щыхьым куэдрэ егуп-
сысын хуейт и ныбжьэгъур къызэреупщIам, 
къызэреупщIаратэкъым, хэбгъэзыхьмэ, къы-
гурымыIуэр - къыщIеупщIарат. «Зи джэгукIэр 
зэIыхьа сабий цIыкIухэм хуэдэу, щIэрыщIэжу 
сыт хуэдизрэ къытегъэзэжын хуей а зы пса-
лъэм? - зэгуэпырт. - Хьэмэ ауан сыкъищIу 
ара? Е нэхъыбэрэ зэхихыху, нэхъ и фIэщ, и 
псэм нэхъ хэпща хъуну и гугъэ? ИтIани къыт-
ригъэзэжырти жиIэрт езым къызэрыгуры-
Iуэр, Iэдэбу. ЗэрыжиIэри а зы псалъэ ды-
дэхэрат: гукIэ ящIат. ЯщIэнтэкъэ, апхуэдизрэ 
щагъэныщкIукIэ. ЛэжьэкIэщIэм и уставыр   
езы дыдэхэм зэхалъхьа фIэкI пщIэнтэкъым, 
абы щытепсэлъыхьым и деж. ИкIэм-икIэжым, 
Ладин гуэрыр, телъыджэу къызэрагъапцIэр 
 къы зыгурыIуэжа цIыхум хуэдэу, и пащIэкIэ 
щIэ гуфIыкIырти, аргуэру щIэупщIэрт.

- Уа Щыхьым, ар сэри къызгурыIуащ, ара-
къым сэ сыщIоупщIар. Дэ дауэ дыхъуну?! Ды-
къызэралъхурэ дызэса псэукIэми, лэжьэкIэ-
ми, шхэкIэми ди щIыб хуэдгъазэрэ щхьэхуэ 
зытщIыжмэ? Уэ уи псэм дауэ къезэгърэ ар, уи 
гум  дауэ къищтэрэ? Сэ зыгуэрым и хьэнт-
хъупс шыгъу лей хэзмыкIутэу, и лошкIэ фIэз-
мыгъэпщкIуу ди закъуэ дытIысу дауэ дышхэ-
ну? Сыт къытхужаIэнур?

- Япэхэм щыIауэ щыта щхьэзакъуэрыла-
жьэм йомыгъэщхьыж иджырей ди Iуэхур. Абы 
щыгъуэ щIыр бзыхьэхуэ-бзыхьэхуэу гуэшати, 
щхьэж езым и щIы бзыхьэхуэр ищэнуми 
 итынуми хуитт, лIыщIэ къищтэу къригъэ-
лэжьынуми езырат унафэщIыр. Зи щIыр къы-
зыхуэмылэжьыж къулейсызхэм я щIы ва-
къапхъэ тIэкIухэр зылъэкIым зэщIикъуэрт, 
зыбгъуридзэжырти махуэпщIэкIэ е илъэ сып-
щIэкIэ къищта лIыщIэхэм къаригъэлэжьырт. 
Абы щыгъуи лIыщIэу игъэувыжыр а зи щIыр 
къызыIэщIигъэкIа тхьэмыщкIэхэрат. Абы и 
щIыIукIэ щIыр къызэралэжь къарури Iэмэп-

Зи тхыгъэхэр щIэин телъыджэ
ТхакIуэ, егъэджакIуэ, щIэблэм щIэныгъэ егъэгъуэтыным зи гъащIэр 

щхьэузыхь хуэзыщIа КIэрэф Мухьэмэд къызэралъхурэ илъэсищэ ирокъу
теухуа хъыбари щы Iэщ. 

«Лъэужь е лIэужь», «Адэ щIэин 
мылъку хъурэ?» повестхэр нэхъ 
зытеухуар гъэсэныгъэ Iуэхурщ, 
къыдэкIуэтей щIэб лэр тэмэму 
къэгъэхъун зэры хуейрщ. 

КIэрэф Мухьэмэд и тхыгъэ нэ-
хъыфIхэм ящыщщ «ЛIыжь хъы-
бархэр» зыфIища повестыр. Абы 
хэт лIыхъужь Сэфар нэгум къы-
щIэ гъэхьэгъуафIэу, нэIурыту, 
ухуэзэмэ къэпцIыхужыным хуэ-
дэу уегъэлъагъу. Зытепсэ лъыхь 
Iуэхугъуэхэр тыншу уи фIэщ ещI. 
Сэфаррэ и тхыгъэхэм къыщи-
гъэщI  дунейм, щIыуэп сым я 
 теплъэр тхыгъэхэм зэра хиухуа-
нэм уигу къагъэкI Эрнест Хемин-
гуэй и «ЛIыжьымрэ тен джы з ым-
рэ» повестыр. Хемин гуэй и тхы-
гъэм хэт лIыжьым и  гъащIэм 
 тен джызым увыпIэшхуэ зэ  ры-
щиубыдым хуэдэу, КIэ рэ фым и 

лIыхъужь Сэфарым и  гъащIэм 
хэтщ мэзыр. 

Сокъур Мусэрбий, Елгъэр Ка-
шиф сымэ гупсэхуу зэпкърахауэ 
щытащ КIэрэф Мухьэмэд и тхы-
гъэхэр. Абыхэм къызэрыхагъэ-
щамкIи, зи хъэтI зиIэж тха кIуэу 
Мухьэмэд дунейм зэрытетам шэч 
хэлъкъым. 

КIэрэф Мухьэмэд зэдзэ-
кIакIуэуи щытащ. Урыс классик-
хэм я IэдакъэщIэкIхэр езым 
адыгэбзэм къригъэзэгъауэ 
 ири гъаджэ сабийхэм яригъэ-
цIыхурт, яригъащIэрт. 

Дэ нобэ щIэджыкIакIуэхэм фи 
пащхьэм итлъхьэ рассказыр 
япэу къытеддзэу аращ. Ар ни-
мыгъэсами, абы тхакIуэм 
 къыпищэну, и къегъэжьэкIэ, 
Iуэтэ кIэ кIэ повесть жанрым иза-
гъэу иухуэну зэрыщытам шэч 
хэлъкъым. Абы и щыхьэтщ «Гъа-

щIэм и хьэзабхэр» пса лъащхьэ 
хуи щIу,  «ЕмыкIу»    фIэ  щыгъэ 
къызэрыхуигуп сы сыжари. Ауэ 
дэ мы тхыгъэр къы щIыхэтхам 
 нэгъуэщI зы щхьэусыгъуи иIэщ. 
ЩIым ехьэ лIа гупсысэхэр, цIы-
хухэр нобэ зэрыувэжа щы тыкIэр 
мы  тхыгъэ кIэщIым къы хэщу 
зэры щытырщ. Зэманым зи-
хъуэж ми, цIыхум и гупсысэр, ду-
ней тетыкIэр къызэрынэ-жырщ. 
ЦIы хугъэр, напэр, захуа гъэр зы-
хъуэжыфын зэмани, компьюте-
ри, техники зэры щы мы Iэрщ.

Мы тхыгъэм еджэну дэтхэнэми 
езым и гупсысэ гуэр къы хи-
хыжынущ. Ауэ зы гукъеуэ ди Iэщ. 
Тхыгъэ щIэщыгъуэхэр зи къа-
лэмыпэм къыщIэкIа тхакIуэм ей 
гуэри урысыбзэкIэ  зэ ра дзэкIауэ         
щы Iэкъым. Ари гъэ зэ кIуэжын 
хуейщ.

НАФIЭДЗ  Мухьэмэд.

ЕмыкIу
сымэхэри зыбгъэдэлъыр езырат. Абы щыгъуэ 
щыIа щхьэзакъуэрылажьэ псэукIэр цIыхур 
зэрызыгъэтхьэлэ, нэхъыбэр къулейсызыгъэм 
хуэзышэ хабзэти - аращ ди адэхэм а хабзэр 
щIагъэкIуэдыжар. Абы къэгъазэ иIэжкъым, 
дэри, илъэс хыщI дэнэ къэна, зы махуэкIи 
 дикIуэтыжыркъым, япэкIэ докIуэ ахъу. Иджы 
щIыр цIыхубэ псоми яйщ, къэрал мылъкущ, 
къэралми ехъумэ, зи къарукIэ, зи пщIан-
тIэпскIэ хьэлэлу телэжьыхьым ейщ. ЛIыщIэ 
къащ тэнуи хуитыжкъым, лIыщIапIэ ихьэни 
щыIэжкъым. ЦIыху пщIантIэпсри къэралым 
ехъумэ. Зым и пщIантIэпс адрейм зэришхын 
Iэмал щыIэжкъым. ЩIым зэрелэжь Iэ мэп-
сымэхэри зэрагъэпшэр хущхъуэхэри къэрал 
мылъкущ. Зыри дыкъыхуэткъым лэжьэн 
фIэкI. Арщхьэ-кIэ куэду зэдэлэжьэным хэлъ 
фIагъхэм  нэ мыщIи  ныкъусаныгъэшхуэ 
  къихьу щIидзащ - лэжьакIуэбэм зыщы-
гугъыжын хьэлыр къащтащ. Зыр зым щыгу-
гъыжурэ, Iуэхур Iэпэдэгъэлэл мэхъу, щIыр 
мыхьэнэншэу мэкIуэд. Ар пшэч хъужыну-
къым адэкIэ! Псалъэм щхьэкIэ, сэ схуэ шэ-
чыжыркъым. Сыхуейкъым ап хуэдэу сылэ-
жьэну афIэкI. Хэбгъэзыхьмэ,  къуаншагъэш- 
хуэ къыхыхьэнкIэ хъунущ ди Iуэ хум, дяпэкIи 
апхуэдэу дызэхэтмэ - куэдым  къалэжьар я 
нэфI зыщыхуэ гуэрым кIэщIатхэрэ - лIыхъу-
жьыцIэ фIащу, лIыхъужьыр ди куэду, итIани 
ерыскъым тхухэмыгъахъуэу...

- НтIэ, дэ щхьэзакъуэрылажьэ дыхъужмэ - 
псори абыкIэ зэфIэкIыну ара уи гугъэр? - зэ-
пиудащ Ладин ныбжьэгъум и псалъэр.

- Щхьэзакъуэрылажьэ жумыIэххэ афIэкI,        
ар къезэгъыжыркъым. НэгъуэщI мыхъуми, 
щхьэ хуэрылажьэ жыIэ. Щхьэхуэу улэжьэныр, 
уи къалэныр щхьэщыхыпIэ имыIэжу белджы-
лыуэ, хъуари мыхъуари къыбдалъагъуу, 
 къэб лэжьари къыплъысыжу - лIо, къуаншагъэ 
апхуэдэу улэжьэну?!

- Къуаншагъэкъым, ауэ хьэзабщ. Сыт зы-
щIэ зукIыжынур, къыстрилъхьар? Псоми са-
декъумэ, нэхъ къызощтэ сэ. 

- Къыптрилъхьаращ, псори гъэбелджылауэ, 
щхьэж и жэуапыр езым итыжу улажьэмэ, уи 
щхьэм къылъысри къэралым епт хъерри          
нэхъ берычэти нэхъыби хъунущ.

- Иджы къыслъысми срокъу сэ. Сыт сы щIэ-
нэпсеинур?

- Мис иджы а умыдэ ипэрей щхьэза-
къуэрылажьэм нэхъри унэхъ Iеижщ уэ. Сыт          
сэ срокъу жыхуэпIэр?! Уэ урикъукIэ зэфIэкI-
рэ? Уэ урокъу, дауи. ЕмыкIу дыдэтэкъэ уэ-        
ри уримыкъуну?! ЩIым уелэжьу, къытепхыр 
пхури мыкъужу. Уэ урокъу, къуолыж, ухуеймэ, 
мис машынэ щIэрыпси уисщ, фIыкIэ зыухуэ. 
Ауэ рабочэхэмрэ къалэдэс IэщIагъэлIхэмрэ         
я псэукIэр умыщIафэ щхьэ зытебгъауэрэ?           
Шэ литр щхьэкIэ очередым зэрыщытыр, ари 
шэ кIэкъинэ фIэIугъуэм иныкъуэкIэ я чэзур 
зэрырихьэлIэр, лы килограмм дахэ-дахэу 
 махуэ къэс къазэрыхуэмыщэхур умыщIэу  
ара? Хьэмэ уи закъуэ уи гугъэ а щIым щыгу-
гъыр? 

- НтIэ, сыт сыбгъэщIэнур? Си Iыхьэр ес-
тынт, яхурикъунукъым ахъумэ. Ладин и 
иужьрей псалъэхэр гущIыхьэ къыщыхъуащ, 
Щыхьым, адрей псом хуэмыдэу. «Ар дауэ, 
университет щIэныгъэ зиIэ адыгэлIым афIэкI 
къыгурымыIуэу - ар пэжу пIэрэ? Хьэмэ гушы-
Iэрэ? ГушыIэми, гушыIэкIэ хъуркъым. АфIэкI 
псэ узрэ лыхулыпцIэрэ имыIэмэ, дауэ ар 
иджыри къэс зэрызиныбжьэгъур сэ? Хьэуэ,   
ар пэжкъым - нэхъри сызэгуигъэпыну арщ», - 
ирикъухыжащ Щыхьым игу къызэлъэIэсар 
икIи нэхъ щабэу къыщIигъуащ.

- ТщIэнуращ, дылэжьэн хуейщ, къэралым       
и  щIыр  яфIэдмыгъэхьэулейуэ.  Апхуэдэу 
фIэкI ущымыкомандирыфынукIэ, ди Iэщ хьэ-
лъащхьэр дэдгъэхьеи, щIым хуэшэчынур 
къытедгъэх. Мис аращ тщIэнур. Уэ пщIэрэ ди 
щIым хьэлэлу, зэкIэлъыкIуэу уелэжьмэ, 
 къуитынур зыхуэдизыр? УощIэ, дауи. И нэхъ 
мащIэ дыдэу иджы къытетхым хуэдэу зырэ 
ныкъуэрэ къытекIынущ - ар гъавэуи, лыуи, 
шэуи, хадэхэкIыуи, пхъэщхьэмыщхьэуи, цыуи. 
Сыт хуэдиз ар къэралым и дежкIэ?! Абы 
лэжьапщIэу къыпэкIуэнур-щэ? Иджы лэжьа-
пщIэу къэтхьым хуэдэу тIурэ-щырэ къэ длэ-
жьыфынущ. Хэт абы лъэ быдэкIэ къызэфIи-
мыгъэувэнур, уеуамэ пхуимыудыжу, гъавэ-
жьымрэ гъавэщIэмрэ зэтехуэу, лыжьымрэ 
лыщIэмрэ зэщIэлъу? Хэт хуэмейр апхуэдэу 
псэуну? Хэт хуэмейр нэхъыбэ къилэжьыну? 
ЩыIэкъым абы хуэмей. Уэ нэпсей жоIэ. Ар 
цIыхум къыдалъху нэпсеигъэщ, и природэщ. 
ИкIи пхухэдзынукъым икIи пхуэгъэкIуэдыну-
къым, бгъэкIуэди хъунукъым: аращ цIыхум 
зезыгъэузэщIри япэкIэ зышэри. Ахъумэ, сэ 
сынэпсейкъым, жиIэрэ цIыхур тIысыжамэ, зы 
ефIэкIуэныгъи къэмыхъуу, зэфIэсу дыкъы-
жынт, и IитIыр зэтедзауэ. Ялъагъу мыхъури 
ямылъагъужыныр зыхуэкIуэн хуейри нэп-
сеигъэ хьэрэмращ, дунейр зыуцIэпIыр и мы-
гуащIэдэкIкIэ нэпсейрщ, ахъумэ нэпсеигъэ 
хьэлэлыр - лэжьэнкIэ, зи гуащIэдэкIкIэ 
 нэпсейр цIыху тэмэмщ, аращ къэралым и 
 щIэгъэкъуэнри; аращ къэралри зылъыхъуэр - 
ипэкIэ хуэмыдэу, щIэрыщIэу цIыхум я жэр-
дэмыр къызэриIэтын Iэмал. ИкIи Iэмалыр 
жыжьэ щыIэкъым - езы дунеягъэ дыдэм 

хэлъщ. ЦIыхур абы тэмэму хуэгъэушын, 
хуэузэщIын хуейуэ арати, абы къэрал унафэ 
игъуэтащ. Иджы хъунущ дэ, хэт хузэфIэкIыну-
ри, хуеймэ щхьэхуэу, хуеймэ зэдзейуэ, хуей- 
мэ псори зэхэту къэдгъэлъагъуэ. Ауэ а лэ жьэ-
кIэщIэ псори социалист  гуащIэдэкIым                 
япэкIэ ич лъэбакъуэщIэщ, ахъумэ зыкIи ди-
кIуэтыжыркъым, Ладин. Шэм куэдрэ ухэп-
лъэмэ, лъы холъагъуэ, жаIэ. Шэч куэд къы-
тедмыхьэу, Iуэхум и ужь дихьэмэ нэхъыфIщ. 
Дэ  ди ужьым куэд нырикIуэнщ, шэч хэлъ-
къым: апхуэдэщ Iуэхур. Мис итIанэ белджылы 
хъунщ мэкъумэшыщIэ гуащIэдэкI жыхуаIэри, 
щIым уегугъумэ, къуитыжыфыну хъерыр зы-
хуэдизри. ИгъащIэм зэхэпха, Ладин, щIым 
 зыгуэр къигъэпцIарэ е зыгуэрым и гугъуехь 
щIым пщIэншэу текIуэдауэ? Мы дунейм 
 теткъым гугъу узэрыдехьар абы нэхъ зыте-
мыкIуадэ лэжьыгъэ лъэпкъ. Си адэм жиIэжу 
щытащ нартыху дестынэм выгу пщыкIуз-
пщыкIуплI, тажьджэ тету, къыдичу щытауэ.           
Ар пцIыкъым - пэжщ. Ари машыни, хущхъуи, 
щхъухьи, сэбрани щымыIэу. Дапщэ хъурэ ар? 
Тонн пщыкIуплI е центнерищэрэ плIыщIрэ 
 мэхъу.

- ФIыуэ ялъагъу цIыхубзым зэрыхуэусэм 
 хуэ дэущ уэ щIым узэрытепсэлъыхьыр, Щы-
хьым, - жиIащ Ладин, а псалъэмакъым дихьэ-
хауэ.

- Ар щхьэ уи жьэм къекIуэрэ, а жыIэпхъа-
джэр?! ЩIыр псоми я анэжщ, и зы бын къигъа-
пцIэркъым.

*  *  *
АСФАЛЬТ гъуэгур нэр темыпыIэу, жеин 

 къигъакIуэу машынэм щIеш. ЩIеш, щIы  дагъэ 
егъэфэжа фэлъыр иша фIэкI умыщIэу. 
«Сытуи фэлъыр кIыхь, сытуи IэфIу ущIиупс-
кIэрэ, - йогупсыс Щыхьым, - ужеихэнумэ, уи-
гъэжеин къудейщ».

- Хуэму, Ладин! Куэдщ километр 60-р. Зы-  
ми дыкъыкIэрыхуркъым, - хуоплъэкI ар и 
 гъусэм. АтIэми, Бешто лъэныкъуэкIэ укъи-
кIыжу Къэбэрдейм укъыщыкIуэжкIэ, уафэм 
хъыринэ ущещIэ хуэдэщ. Зэм шытххэм гур 
 маеу щIагъэхуу уаIэт, зэ Iэшхуэ Iэгу лъэщым 
къыпхуэсакъыу урихьэхыж къыпфIэщIу, уэх 
лъащIэ бгъуфIэхэм ущIотIысыкI. МакIуэ ма-
шынэр, зишэщIауэ, зэгуэрми къэувыIэжыны-
фи теткъым, дэгущ и моторыр, тыншу мэ-
лажьэ. Хьэфэ шэрхъыдзэхэм ятехъукI макъыр 
тIахъуэ-пырхъ щабэу машынэ кIуэцIми 
щызэхыбох. Машынэ блэкIхэм я Iэуэлъауэр, 
чы къурагъ лъэщкIэ мэкъу пыпхъуэм хэуэ-        
Iам ещхьу, гъутх, гъутх, гъутх - блоцIэфт. Щы-
хьым и щхьэр къеIэтыжри хуоплъэкI и гъусэм. 
«Хьэуэ, Ладин щхьэукъуэркъым, пкъыфIэщ, 
быдэу шэса хуэдэщ и алащэм», - мэзагъэ и 
гур. ИтIани асфальтым емыплъын щхьэкIэ, 
лъэныкъуэкIэ зыщеплъыхь. Бжьыхьэщ. Гъуэ-
гум и бгъуитIымкIи нэм къиплъыхьыр гъа-               
вэ губгъуэ нэщIщ, пхафэщ, илъа псори 
 ирахьэлIэжащ. «Гуэдзыпкъэ, нартыхупкъэ, 
сэхураныпкъэ, - къелъытэ Щыхьым, - бжьы-
хьэви явакъым, Iэщи теткъым. Щхьэ ира-
мыгъэхьурэ Iэщым, мы бжьыхьэ уэфIыш-
хуэм? Iэщри димащIэщ. А диIэ тIэкIури еп-             
хауэ, бом щIэтщ! Хэту пIэрэ ар япэу къэзы-
гупсысар, Iэщыр шхалъэм епхауэ кIэрытын 
хуейуэ? Еу-уей, щхьэ ди фIэщ мыхъурэ 
Iэщымрэ щIымрэ зэкIэрыпч зэрымыхъунур? 
Iэщым ямыутэ щIыр бэв хъуркъым - бэв 
здэщымыIэм Iэщри щыбагъуэркъым. Зыр 
зым епхащ. НтIэ, шейтIан уджыпIэм хуэ-           
дэу, хэкIыпIэ имыIэжу утыкум дыкъинауэ 
пIэрэ? Хьэуэ, иIэщ абы Iэмал, ауэ сыт хуэдэ          
Iэмал, икIи илъэс дапщэ Iэщри щIыри зэ-
хуэфащэу зэтеувэжын щхьэкIэ, узыхуейр?» - 
Щы хьым апхуэдэ гупсысэхэм хэтурэ, Ладин 
 машынэ хьэлыгъуанэр игъэкIэрахъуэ-имы-
гъэ кIэ рахъуэурэ къэсахэщ гъуэгущхьиплIыр 
щызэхэкIым.

- НакIуэ, дышхэнщ, нарзан щIыIэ дефэнщи 
дежьэжынщ, - жиIащ Ладин, - иджы къэнэжар 

зы теуэгъуэщ, жыжьэжкъым. Мыбы ущыш-
хакъым уэ. ГъуэгущхьэIум лъэбакъуэ тIощI-   
кIэ нэхъ пэмыжыжьэу сэху къабзэ зэта 
 кхъуэ щыныщхьэ унэ къыщытщ. Адэ-мыдэкIэ 
дэхуа хьэлъэзешэ машынэхэри, машынэ 
псынщIэ цIуугъэнэ зэмыфэгъу цIыкIухэри, 
куэд щIауэ ямылъагъужа шыфIэдзапIэ пхъэ-
лъантхъуэм епха шитIри, джэшыдзым Iуип-
хъа хуэдэ, икъу хьауэ щызэхэтщ. Уэршэр 
Iэуэлъауэ, ерыскъы бахъэмэ хуабэ - аращ а 
унэм и япэ нэщэнэу узыIууэнур. Ауэ умыпIа-
щIэ, кIэлъыплъыIуи уэри гу лъыптэнущ мэжа-
лIэ лIарэ еша-елIауэ абы щIыхьахэр я ныбэм 
телъэщIыхьыжрэ жы джэр-нэщхъыфIэу къы-
зэрыщIэкIыжым. Езы унэми бжащхьэм хуэ-
занщIэу бжьыхь кIапэм и щIыIукIэ щытеIу-
лIащ вывескэ гъумыщIэ:  ШхапIэ «Адыгэ Iэ -
нэ», - ардыдэр урысыбзэкIи нэм къемэхъэ-
шауэ лэч цIыплъыбзэкIэ тетхэжащ, зыми и 
жагъуэ ямыщIын щхьэкIэ. Къуа жэдэс су-
рэтцIалэ гуэру къыщIэкIынщ зы щIар: худо-
жествэхэм я академие дыдэми ху зэ фIэ-
кIынкъым апхуэдэ нэкъищI лэч зэ хэлъ хьэкIэ. 
Сытми и къалэныр гъуэзэджэу егъэ защIэ: зы 
хьеуани блэкIыфынкъым ар зи щIысыр къи-
мыщIэу. Щыхьымрэ Ладинрэ щIы хьащ унэм - 
шхапIэм. Зыри думыгъуэну и кIуэцIри зэгъэ-
пэща чэтэнтепхъуэ хужь зытелъ стIол плIимэ 
зыбгъупщI, абы хуэфэщэн шэнт, стIол къэс - 
жинт щIыхум дэлъу меню, абдж къабзэ шы-
гъулъэ зырыз, шыбжий, горчицэ. Зыщышхэ 
пэшым щхьэхуэу къыпытхэт пщэ фIапIэ, Iэт-
хьэщIыпIэ, сабыни напэIэлъэщI  къабзи хуэ-
мыныкъуэу. А пэш дыдэм и жьантIэм буфе-
тыр дэщIыхьат. ПхъащIэ IэкIуэ лъакIуэ хуэ-         
дэт зи IэщIагъэр: Iейтэкъым. ЖыпIэнурамэ, и 
кIуэцI зэлъыIухыкIэмкIи и къабзагъэмкIи 
 дэтхэнэ зы къалэ цIыкIуми ущытеукIытыхьы-
нутэкъым,  и  щIыбкIэ   думыгъуэIамэ. Нэхъ 
лъэныкъуэегъэз къафIэщI стIол гуэр и деж 
тIысащ ди гъуэгурыкIуэхэр. 

- Адыгэ Iэнэ дыдэщ мыр, - жиIащ Щы-           
хьым, менюм хэплъа нэужь. Абы итт лы гъэва, 
лэпс, лы гъэжьа, лыбжьэ, джэд лыбжьэ, 
пIастэ, кхъуей зыхэупщIэта хьэнтхъупс, шхурэ 
шатэкIэ зэIыхауэ, балыджэ фIыцIэ зы хэуп-
щIэта хьэнтхъупс, ари шхурэ шатэкIэ зэIы хауэ, 
фIэIугъэ... Ухуеймэ, къундэпсоуи къуа тынут, 
ауэ ар нэхъыбэм яцIыхуртэкъым. Ладин 
 менюри ныбэри къыфIэIуэху хуэдэтэкъым, 
плъакIуэ-дэIуакIуэ къыщIыхьа фIэкI. И гупэр 
буфетым хуэгъэзауэ щысти, абы бгъэ дыхьэ, 
къыбгъэдэкIыжхэр нэкIэ зэригъа кIуэрт.

- Сыт узыхуейр? ИIэ дыбгъэшхэнумэ, - къы-
хуигъэкIуэтащ менюр, - къыхэх. Мыбы узы хэ-
дэн хуэдиз яIэщ. ЕмыкIущ, апхуэдизу уа кIэ-
щIэмыплъыхь мыбыхэм.

- Зэ умыпIащIэ, - жиIащ Ладин, - Мыбы хьэ-
лэмэт къыщыхъунущ. Ар къэсхутэну аращ сы-
зыхуейр.

- ИIэ-иIэ, дыгъашхи дыщIэгъэкIыж, дыкъы-
щыщIыхьакIэ, дыкIуэжын хуейщ. Абы хэту, 
хъыджэбз къамылыфIэ къуэгъу гуакIуэ къаб-
гъэдыхьащ, «сыт фшхынур?» - жери, и кIэп-
хын хужьымрэ чэсейфэху пыIэмрэ жьы-
щIыгъэ мэри етуумэри зы хъужауэ къакIэри-
хыу.  Езыми щыу пфIэщIырт губгъуэудзымэ 
 гуащIэ-IэфIыр. «Сыту дахэт, тIэкIунитIэ лы 
 нэхъ  телъыжыIуамэ. Дахэ дыди лэжьакIуэ- 
фIи  хъунщ ар, яшэмэ», - къэкIащ Щыхьым и 
гум, и фызри и нэгум къыщIыхьащ, емы-
джэххэу. «Щхьэ зэзгъэпщэнкIэ хъуа а тIур?» - 
къэщтэжащ езыри. АрщхьэкIэ, абы езыми, 
белджылы дыдэу къыхуэмыгубзыгъыжми, 
адэ жыжьэу и гущIэм къыщыхъеяуэ щхьэу-
сыгъуэ гуэр иIэт а тIур щIызэригъэпщам. 
Ехъуэп сат. «Ар дауэ?! Сэ си гъащIэм хъуэп сэ-
ныгъэ кIэ цIыхубз сыхуеплъэкIакъым, - къы-
фIэу бэ лэцырт Щыхьым и гупсысэр, - даха-
гъэкIэ си щхьэгъусэм дагъуэ иIэкъым, дахэщ, 
бжьы фIэщ, къабзэщ. Пэжщ, тIэкIу Iумпэм сы-                       
къещI, жьэ жан цIыкIуи щIэтщ, ауэ итIани сы-
сейкъэ? Дэнэ кIуэжын? Бын хузиIэщ. Иджы 
къэхъуар сыт? Делагъэ къасщтэу пIэрэ? 
Хьэуэ. НэгъуэщIщ. Сэ сымыгъуэт зыгуэр мы-
бы хэлъщ: и Iэбжьанэр лэч цIуугъэнэкIэ ла-
къым, и нэбжьыцхэр иIэгъэ фIыцIэрэ шхэпс-
кIэ пыцIэлыкIакъым, и нэщIащэр къабзэщ. 
ЦIыху лэжьыгъэм къемыкIун, къемызэгъын 
зыри хэлъкъым. Мис ар хъунщ щхьэгъусэ зэ-
гъи лэжьэгъуфIи», - ехъуэпсат щхьэгъусэ  лэ-
жьэгъуу иIэну. АрщхьэкIэ гуэ ныхь зэрыцIалэ 
Iей къыкIэрыпщIа къыщы хъужри,  и гупсысэ 
гъуэщар зыкIэридзыжыну хуежьащ...

Тхыдэдж цIэрыIуэ, тхакIуэ, философ, архивист, журна-
лист,  гъащIэм сытым дежи щIэ гуэр къыхэзылъы-                             
хъухь щIэныгъэлI, щIэныгъэ бгъэдэлъыр щIэнгъуазэм 
хуэбгъадэ хъуну цIыху Iущ Бейтыгъуэн Сэфарбий и ныб-
жьыр мы гъэм илъэс 80 ирокъу. 

НОБЭРЕЙ щIэджыкIакIуэхэр иригушхуэ хъунущ зи къа-
лэмыпэм тхылъ 20-м щIигъу къыщIэкIа а цIыху щыпкъэм и 
лъэхъэнэм зэрыщыпсэум. Абы къыдигъэкIа тхылъхэм 
ящыщщ «Кабарда и Ермолов», «Кабарда: история и фа-
милии», «Сущность», «И вечность - миг», «Дух сомнения», 
«Древо самопознания», «Кавказская война и адыги: история 
и политика», «Думы в контексте Гёте», «Время - творец суще-
го» лэжьыгъэ цIэрыIуэхэр, нэгъуэщIхэри.

Мы махуэхэм Бейтыгъуэн Сэфарбийрэ абы и щхьэгъусэ 
Маритэрэ  яхуеблэгъащ Мэлбахъуэ Тимборэ и цIэр зезыхьэ 
Лъэпкъ къэрал библиотекэм щIэныгъэ-методикэ лэжьы-
гъэмрэ а IэнатIэм и IэмалыщIэхэмкIэ и къудамэм, библио-
текэм и Iэ щIагъэлIхэм методикэ, практикэ дэIэпыкъу-                 
ныгъэ езытым. Зэщхьэгъусэхэм Къэбэрдей-Балъкъэрым и 
биб лиотекэхэм тыгъэ хуащIащ Сэфарбий илъэс зэ-
хуэмыдэхэм къыдигъэкIа тхылъхэм щыщу экземпляр               
200-м щIигъу. Апхуэдэхэщ «История адыгов и фальсифика-
торы (X; XIX вв.)», «Интеллект - стезя бессмертия», «Великие 
личности и ценности. Мир острой критики», «Панорама ми-
ровых  имён: вершины в оригинальных терминах», «Пионеры 
всемирной истории» жыхуиIэхэр. 

Тхылъхэр трагуэшащ КъБР-м и библиотекэ нэхъ цIыху 
 кIуапIэхэм икIи шэч хэлъкъым ахэр щIэджыкIакIуэхэм зэ-
рафIэгъэщIэгъуэнынум. Сыт щхьэкIэ жыпIэмэ, абыхэм 
къызэщIаубыдэ ди гъащIэм и лъэныкъуэ зэмылIэужьы-
гъуэхэр. 

Лъэпкъ библиотекэм и къудамэм и лэжьакIуэхэм Бейты-
гъуэн Сэфарбий фIыщIэ хуащIащ IуэхущIапIэм щрагъэ-
кIуэкI зэIущIэхэм зэрыхэтым, тхылъеджэхэм яхуищIа тыгъэ 
лъапIэм папщIэ. Апхуэдэуи ахэр юбилярым ехъуэхъуащ 
узыншагъэ быдэ иIэну, ехъулIэныгъэфIхэр дяпэкIи зыIэри-
гъэхьэфын хуэдэу гъащIэ кIыхь хъуну. 

ИСТЭПАН Залинэ. 

Бейтыгъуэным 
и тыгъэ

Къэбэрдей-Балъкъэрым и экономикэ зыужьыныгъэм 
хэлъхьэныгъэфI хуэзыщIхэм хабжэу нобэм къэсащ «Ба-
хъсэн - Автозапчасть» заводыр.

УРЫСЕЙМИ нэгъуэщI къэралхэми къыщыщIагъэкI ав-        
томобилхэм пкъралъхьэ глушитель зэмылIэужьыгъуэу                
250-м нэблагъэ зыгъэхьэзыр IуэхущIапIэм нобэ и хьэрхуэ- 
рэгъущ Ульяновск къалэм дэт «УАЗ» автомобиль заводыр.

 Совет лъэхъэнэм къыщыщIэдзауэ лэжьыгъэ гъуэгуанэ 
кIыхь къыздэзыкIуа заводхэм я Iуэху еплъыкIэхэр зэрызэ-
техуэм Iэмал къарет нобэ хуэдэ щытыкIэ гугъум къэралым 
пщэрылъ къащищIа къалэнхэм тыншу пэлъэщIынымкIэ.

Ульяновск щащI «УАЗ»-хэр глушителхэмкIэ къызэ зы-
гъэпэщыр мы заводым и закъуэщ. КъищынэмыщIауэ, абы 
къыщIегъэкI КаМАЗ, ПАЗ, ЗИЛ, ПиАЗ автомашинэ хьэлъэхэм 
пкъралъхьэ пкъыгъуэ щхьэхуэхэри. 

Заводым къыщIигъэкIхэр къэзыгъэсэбэпхэм жаIэ ахэр                
я фIагъкIэ зэрыдагъуэншэр. Аращ щIэупщIэ щIаIэри.

Илъэс куэд ипэкIэ дыщыIауэ щытащ мы заводым. Къэра-
лыр зэрылъэлъэжам зыхидза гугъуехьхэм кIыхьу тхутеп-
сэлъыхьат а зэманым IуэхущIапIэм и унафэщIу лэжьар. 
КъыщIагъэкIыр уасэ къыпэкIуэу щэныр, заводыр къызэ-
тегъэнэныр, зи лэжьыгъэм фIыуэ хэзыщIыкI IэщIагъэлIхэр 
 хъумэныр, абыхэм и чэзум улахуэ етыныр… 

Ноби щытыкIэр нэхъ тыншкъым жытIэми, нэгъуэщI 
къэралхэм къыдащIылIа санкцэхэм къазэрыпикIухьын 
зэфIэкI бгъэдэлъщ, къэкIуэну зэманми хуэхьэзырщ зи лэ-
жьыгъэр зы махуи зэпымыу, зи производственнэ утыку 
 къудейр метр зэбгъузэнатIэ мин 14-м нэс IуэхущIапIэр.

«Автозапчасть» заводыр 1935 гъэм мэкъумэш техникэхэр 
щызэрагъэпэщыж мастерской цIыкIуу къежьащ. ЛэжьакIуэ 
IэпщIэлъапщIэхэм абы я IэкIэ щащIу хуежьащ губгъуэ 
лэжьыгъэм пэрыт трактор, комбайн, машинэ закъуэтIа-
къуэхэм япкърылъ пкъыгъуэ гуэрхэр икIи ахэр сэбэпышхуэ 
хъурт вэн-сэныр къызэтемыувыIэу зэфIагъэкIынымкIэ. Зи 
зэфIэкIым хэхъуэурэ екIуэкI мастерскойм ЗИЛ, ГАЗ автома-
шинэхэм я двигателхэр къызыхуэтыншэу щызэрагъэпэ -
щыжу хуежьащ икIи Кавказ Ищхъэрэ Совнархозым и 
унафэкIэ 1964 гъэм абы и пIэм къыщызэIуахащ «Автозап-
часть» заводыр. 

Лъабжьэ хъарзынэ зиIэ IуэхущIапIэр зэуэ иужь ихьащ 
 машинэухуэ хуэIухуэщIэхэр къыщIэгъэкIыным. СССР-м и  
автомобиль промышленностым и жьауэм щIигъэува Iуэху-
щIапIэм пщэрылъ къыщащIащ машинэхэм я глушителхэм-
рэ пкъыгъуэ щхьэхуэхэмрэ къыщIэгъэкIыным и унэтIыны-
гъэр триухуэну.

1970 - 1975 гъэхэм заводым и лэжьыгъэр къыщрихьэлIэ 
цехым и инагъым метр зэбгъузэнатIэ мини 9,6 - м нэс хагъэ-
хъуащ, «Волга», УАЗ машинэхэм я глушителхэри къызэ ры-
щIагъэкIыным теухуауэ.

Апхуэдэ зэфIэкIыфIхэр иIэ хъуа нэужь, къыщIигъэкIахэр 
хуригъашэу щIидзащ Лихачёвым и цIэр зэрихьэу Москва            
дэт автомобиль заводым. А зэманым абы щагъэхьэзырырт 
ЗИЛ - 133 ВЯ, ЗИЛ - 130, ЗИЛ - 130 К машинэшхуэхэр.

1985 гъэм «Автозапчасть»-м и инагъыр метр зэбгъузэна-
тIэ мин 14-м  нагъэсащ, къыкIэлъыкIуэ гъэм абы къыщIи-
гъэкIащ глушителу мелуани 4-м нэс. Ар IуэхущIапIэмкIэ 
 ехъулIэныгъэшхуэт. 1990 гъэхэм заводым и глушитель 
 лIэу жьыгъуэхэм хигъахъуэу хуежьащ - къэунэхуа Iуэху зе-
хьэкIэщIэхэм сыткIи зегъэзэгъын хуейт.

Нобэ ООО-м къыщIегъэкI ди автомашинэхэм я мызакъуэу 
«Опель», «Хёндэ», «Фольксваген», «Рено» хамэ къэрал 
 м ашинэхэм я глушительхэри, абыхэм пкъралъхьэ пкъы гъуэ 
щхьэхуэхэри. 

Къэбэрдей-Балъкъэрыр илъэси 100 щрикъум ирихьэлIэу 
зи тхыдэ гъуэгуанэр щапхъэу ягъэлъэгъуэнухэм ящыщщ  
къэралми республикэми я экономикэ зыужьыныгъэм илъэс 
87-кIэ хэлъхьэныгъэфI хуэзыщIа IуэхущIапIэр.

ШЭРЭДЖ Дисэ.

Лъабжьэ зиIэм
зэфIэкIи и куэдщ

ЕмыкIу



 

Ди жыгхэр 
нэхъыкIэ?!


